

ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
 
1. Իրավական ակտի ընդունման անհրաժեշտություն
ՀՀ կառավարության 2022 թվականի դեկտեմբերի 29-ի «Հայաստանի Հանրապետության 2023 թվականի պետական բյուջեի կատարումն ապահովող միջոցառումների մասին» N 2111-Ն որոշման 13-րդ կետի համաձայն, ՀՀ բարձր տեխնոլոգիական արդյունաբերության նախարարի կողմից 2023 թվականի մարտի 2-ի թիվ 421-Ա հրամանով հաստատվել է 1043 «Բարձր տեխնոլոգիական էկոհամակարգի, թվայնացման և շուկայի զարգացման ծրագրի» 11004 «Մասնագետների պատրաստում ԲՈՒՀ-մասնավոր հատված համագործակցություն» միջոցառման ծրագիրը և հրապարակվել նախարարության պաշտոնական կայքում: Ելնելով հաստատված ծրագրից և ցուցանիշներից՝ ներկայումս անհրաժեշտություն է առաջացել կատարել փոփոխություններ՝ ՀՀ պետական բյուջեի միջոցառման ոչ ֆինանսական ցուցանիշներում և տնտեսագիտական դասակարգման հոդվածներում: 
 Մասնավորապես, 2023 թվականից ՀՀ ԲՏԱ նախարարությունը նախաձեռնել է «Տեխնոլոգիական ճամբար» ուսումնաճանաչողական պիլոտային ծրագիր (այսուհետ՝ Ծրագիր), որի նպատակն է Հայաստանի սոցաիալական աջակցություն ստացող բնակավայրերի պատանիներին ծանոթացնել համաշխարհային և հայաստանյան տեխնոլոգիաներին և դրանց զարգացման միտումներին: Այն նպատակ է հետապնդում հասարակության շրջանում բարձրացնել տեղեկատվական տեխնոլոգիաների վերաբերյալ գրագիտության մակարդակը, ինչը նախատեսված է Հայաստանի Հանրապետության կառավարության 2021 թվականի օգոստոսի 18-ի N 1363 - Ա որոշմամբ հաստատված Հայաստանի Հանրապետության կառավարության 2021-2026 թվականների ծրագրով (թվայնացման բաժին),  Հայաստանի Հանրապետության կառավարության 2021 թվականի նոյեմբերի 18-ի N 1902-Լ որոշմամբ հաստատված Հայաստանի Հանրապետության կառավարության 2021-2026 թվականների միջոցառումների ծրագրի՝ Հայաստանի Հանրապետության բարձր տեխնոլոգիական արդյունաբերության նախարարության գործունեության միջոցառումներով (21-րդ և 28-րդ նպատակներ): Հայաստանի Հանրապետության կառավարության 2021 թվականի փետրվարի 11-ի թիվ 183-Լ որոշմամբ հաստատված Հայաստանի թվայնացման 2021-2025 թվականների ռազմավարությամբ (այսուհետ՝ Ռազմավարություն) նույնպես անդրադարձ է կատարվում թվային գրագիտության ուսուցողական ծրագրերին, իսկ թվայնացման հիմնարար պայմաններում նշվում է, որ. «նախատեսվում է իրականացնել համալիր կրթական ծրագրեր հանրության բոլոր տարիքային և սոցիալական խմբերի, Հայաստանի թվային փոխակերպման օրակարգը իրականություն դարձնելու, ապագայի տնտեսության մարտահրավերներին և կիբեռանվտանգության զարգացող պահանջներին համապատասխանելու համար»: «Տեխնոլոգիական ճամբար (Tech-camp) 2023» ուսումնաճանաչողական ծրագրի մշակումն ու իրականացումը հնարավորություն կտա կյանքի կոչել վերը նշված ռազմավարական փաստաթղթերով նախատեսված նպատակները: 
2023 թվականին Ծրագրի իրականացման նպատակով հայտարարվել է մրցույթ՝ «Գնումների մասին» ՀՀ օրենքին համապատասխան, որում հաղթող է ճանաչվել «Սոնլայն Կովկաս» ՍՊ ընկերությունը, ում հետ ավարտուն տեսքի են բերվել ճամբարի նախապատրաստական աշխատանքները: Ճամբարականները նույնպես ընտրվել են մրցութային կարգով՝ իրենց ներկայացրած մոտիվացիոն նամակների հիման վրա, ինչից հետո պետք է անցնեն մեկշաբաթյա դասընթացներ, որոնց ընթացքում հնարավորություն կստանան նաև շփվել ոլորտի հեղինակավոր ներկայացուցիչների հետ:
Ծրագիրն իրականացվելու է 2023 թվականի հուլիսի 24-ից 30-ը՝ ՀՀ Տավուշի մարզի ք. Դիլիջանի «Մոնթե Մելքոնյան» ռազմամարզական վարժարանում: Ծրագրի մասնագիտական հանձնաժողովի կողմից ընտրվել են ճամբարի 100 մասնակիցները, ովքեր հաղթահարել են հայտագրման փուլը: Ընտրված պատանիների ծնողները հաստատել են վերջիններիս մասնակցությունը՝ կնքելով «Ծնողի համաձայնության» թերթիկներ:
2023 թվականին ծրագիրը իրականացվում է ՀՀ Գեղարքունիքի մարզի սոցիալական աջակցություն ստացող բնակավայրերի 10-12-րդ դասարաններում սովորողների համար: Թվով 100 պատանիներ ՀՀ Գեղարքունիքի մարզի Կութ, Նորաբակ, Սոթք, Վահան գյուղերից և Ճամբարակ քաղաքից կմասնակցեն խիտ հագեցած ուսումնական ծրագրին, կստանան բազային, սակայն բավականաչափ գիտելիքներ ինչը վերջիններիս կօգնի մասնագիտական կողմնորոշման հարցում: Ծրագիրը ներառում է հետևյալ ուղղությունները՝
· «Տվյալների պաշտպանություն», «Ինֆորմացիայի անվտանգություն», «Թվային միջավայր, նոր հնարավորություններ», «Ապագայի  մասնագիտություններ»
· «Այլընտրանքային էներգետիկա, հեռանկարները ՀՀ-ում»
· «Կենսատեխնոլոգիա»
· «Աստղաֆիզիկա»
· «Արհեստական բանականություն և նոր իրականություն»
Ծրագրի իրականացման համար անհրաժեշտություն է առաջացել կատարել փոփոխություններ՝ ՀՀ պետական բյուջեի 1043 «Բարձր տեխնոլոգիական արդյունաբերության էկոհամակարգի, թվայնացման և շուկայի զարգացման ծրագրի» 11004 «Մասնագետների պատրաստում ԲՈՒՀ-մասնավոր հատված համագործակցություն» միջոցառման տնտեսագիտական դասակարգման հոդվածներում. «այլ ընթացիկ դրամաշնորհներ» հոդվածից 25.0 մլն դրամ նվազեցնելով և ուղղելով «ընդհանուր բնույթի այլ ծառայություններ» հոդվածին՝ քանի որ հիշյալ «Տեխնոլոգիական ճամբար (TECH-CAMP) 2023» ուսումնաճանաչողական ծրագիրը հնարավոր չէ իրականացնել դրամաշնորհի հատկացմամբ:
Կատարված փոփոխությունները ենթադրում են նաև փոփոխություններ 11004 «Մասնագետների պատրաստում ԲՈՒՀ-մասնավոր հատված համագործակցություն» ծրագրի արդյունքային չափորոշիչներում: Մասնավորապես, առաջարկվում է սահմանել նաև նոր ոչ ֆինանսական ցուցանիշ՝ «Տեխնոլոգիական ճամբար (TECH-CAMP) 2023» ուսումնաճանաչողական ծրագրի մասնակիցների քանակը», փոխարենն ամբողջությամբ նվազեցնելով  «Կիբեռգրագիտության ուսուցողական հոլովակների քանակը» ոչ ֆինանսական ցուցանիշի համար նախատեսված 12 հոլովակների քանակը:
Նախորդ տարիների համեմատությամբ  2023թ. 11004 «Մասնագետների պատրաստում ԲՈՒՀ-մասնավոր հատված համագործակցություն» միջոցառման իրականացման նոր մոտեցման արդյունքում անհրաժեշտություն է առաջացել փոփոխություններ կատարել 2023թ. ՀՀ պետական բյուջեով հաստատված ոչ ֆինանսական ցուցանիշներում: Մասնավորապես,  առաջարկվում է ամբողջությամբ նվազեցնել «Մարզերում ուսուցանվող մասնագետների քանակը, մարդ» ցուցանիշը, փոխարենն 750-ով ավելացնելով «Ընկերությունների մշակած կրթական ծրագրերով անցնող մարդկանց քանակը, մարդ» ցուցանիշը՝ հասցնելով 1750-ի: Նկատի ունենալով, որ սկզբունքորեն փոխվել է ծրագրի իրականացման ընթացքը, գնահատման չափանիշները և ընկերություններին ներկայացվող պահանջները, որպես որակական ցուցանիշ նախատեսվում է սահմանել նաև նոր՝ «Ընկերությունների կողմից մշակած կրթական ծրագրերով անցնող աշխատանքի տեղավորված (աշխատանքային պայմանագիր) մարդկանց տեսակարար կշիռը, տոկոս» ցուցանիշը, ամբողջությամբ նվազեցնելով  «Կրթական ծրագրերի մասնակիցների ընդհանուր թվաքանակում սերտիֆիկատ ստացածների մասնաբաժինը, տոկոսը» ցուցանիշը: 

2. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
Սույն որոշման նախագծի ընդունմամբ 2023 թվականի ՀՀ պետական բյուջեի եկամուտներում և ծախսերում փոփոխություններ չի նախատեսվում:  
	
       3. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ  
 Ներկայացված նախագիծը բխում է  ՀՀ կառավարության  2021 թվականի օգոստոսի 18-ի N 1363-Ա որոշմամբ հաստատված ՀՀ կառավարության 2021-2026թթ ծրագրի, «2.3 Բարձր տեխնոլոգիաներ» մասի դրույթներից, ՀՀ կառավարության 2021-2026թթ. Ծրագրի «Բարձր տեխնոլոգիական արդյունաբերության նախարարություն» բաժնի 9-րդ կետից և Հայաստանի վերափոխման՝ մինչև 2050 թվականի ռազմավարությունից (Հայաստանը դարձնենք բարձր տեխնոլոգիական արդյունաբերության երկիր):

